
Þingskjal x — x. mál.
Stjórnarfrumvarp. 
Frumvarp til laga
um breytingar á raforkulögum nr. 65/2003

Frá umhverfis-, orku- og loftslagsráðherra. 


1. gr. 
Eftirfarandi breytingar verða á 12. gr.:
a.  Í stað orðanna „tilgreind eru í 3. mgr.“ í 2. mgr. kemur: ákveðin eru af Raforkueftirlitinu.
b. Á eftir 2. mgr. koma þrjár nýjar málsgreinar, svohljóðandi: 
Raforkueftirlitið setur og birtir bindandi reglur um viðmið og aðferðarfræði til grundvallar ákvörðunar um tekjumörk. Við undirbúning reglnanna skal hafa samráð við flutningsfyrirtækið. Markmið reglnanna skal vera að tryggja fullnægjandi fjárfestingar í flutningskerfinu og fullnægjandi getu flutningsfyrirtækisins til að reka starfsemi sína að teknu tilliti til hagkvæmni og skilvirkni. 
Reglur Raforkueftirlitsins skulu m.a. kveða á um:
a. Viðmið sem tryggja að tekjumörkin fari ekki umfram það sem nauðsynlegt er til reksturs flutningskerfisins.
b. Aðferðarfræði við mat á rekstrarkostnaði, arðsemi og afskriftum.
c. Aðferðarfræði við setningu hagræðingarkröfu ef markmið um skilvirkni nást ekki.
Við ákvörðun tekjumarka er Raforkueftirlitinu heimilt að kalla eftir og taka mið af mati sérfróðra aðila. Raforkueftirlitið skal tilkynna flutningsfyrirtækinu með hæfilegum fyrirvara um forsendur tekjumarka og gæta andmælaréttar. Ef breytingar verða á reglum Raforkueftirlitsins skulu þær gerðar með hæfilegum fyrirvara áður en nýtt tekjumarkatímabil tekur gildi.
c. 9. mgr. orðast svo: Ráðherra getur með reglugerð mælt fyrir um almenna stefnumörkun varðandi uppbyggingu og öryggi raforkukerfisins sem Raforkueftirlitið skal líta til við mótun aðferðafræði sinnar.
d. 3. og 4. mgr. falla brott

2. gr. 
Eftirfarandi breytingar verða á 12. gr. a:
a. 1. málsgrein orðast svo: Flutningsfyrirtækið skal setja gjaldskrá vegna þjónustu sinnar í samræmi við tekjumörk skv. 12. gr. og reglur Raforkueftirlitsins. Gjaldskráin skal gilda annars vegar fyrir þjónustu við dreifiveitur og hins vegar fyrir þjónustu við stórnotendur sem skal ákvörðuð í bandaríkjadölum. Gjaldskrá skal hagað þannig að tekjur flutningsfyrirtækisins séu í samræmi við kostnað við þá þjónustu sem því er falið að veita hverjum hópi viðskiptavina.
b. Á eftir 1. mgr. koma tvær nýjar málsgreinar, svohljóðandi: 
[bookmark: _Hlk221608301]Raforkueftirlitið skal samþykkja aðferðarfræði við útreikninga og setningu gjaldskrár fyrir aðgang að flutningskerfinu, þar með talið:
1. Gjaldskrá vegna flutnings raforku til dreifiveitna og stórnotenda.
2. Aðferðarfræði við útreikninga á tengigjöldum og kerfisframlögum.
3. Gjöld fyrir þjónustu vegna jöfnunar og kerfisstjórnunar.
4. Gjöld fyrir innmötun raforku á flutningskerfið.
Aðferðarfræði við setningu gjaldskrár skal vera hlutlæg, gagnsæ og án mismununar.
c. 3. – 6. mgr. falla brott.
d. 9. mgr. orðast svo: Eigi síðar en átta vikum fyrir fyrirhugaða gildistöku skal gjaldskrá flutningsfyrirtækisins send Raforkueftirlitinu til samþykktar. Raforkueftirlitið skal tryggja að gjaldskráin sé í samræmi við samþykkta aðferðarfræði og tekjumörk. Ákvörðun Raforkueftirlitsins um gjaldskrá er bindandi.  Flutningsfyrirtækið skal birta gjaldskrána opinberlega.
e. 11. mgr. orðast svo: Ráðherra getur með reglugerð mælt fyrir um almenna stefnumörkun varðandi uppbyggingu og öryggi raforkukerfisins sem Raforkueftirlitið skal líta til við mótun aðferðafræði sinnar.

3. gr.
1. mgr. 16. gr. a orðast svo::
Raforkueftirlitið skal meta fjárfestingaráætlanir dreifiveitna og getur krafist breytinga á þeim ef þær samræmast ekki markmiðum um öryggi, skilvirkni og áreiðanleika dreifikerfisins.

4. gr.
Eftirfarandi breytingar verða á 17. gr.:
a. Á eftir 2. mgr. koma þrjár nýjar málsgreinar, svohljóðandi:
Raforkueftirlitið setur og birtir reglur um viðmið og aðferðarfræði til grundvallar ákvörðunar um tekjumörk dreifiveitna. Við undirbúning reglnanna skal hafa samráð við dreifiveitur. Reglur Raforkueftirlitsins eru bindandi. Við setningu reglna Raforkueftirlitsins skal tekið mið af því að rekstur dreifikerfisins sé í samræmi við hagkvæma nýtingu raforkukerfisins og að nýtt sé sveigjanleikaþjónusta sem stuðlar að hagkvæmni.
Reglur Raforkueftirlitsins skulu m.a. kveða á um:
1. Viðmið sem tryggja að tekjumörkin fari ekki umfram það sem nauðsynlegt er til reksturs dreifikerfisins.
2. Aðferðarfræði við mat á rekstrarkostnaði, arðsemi og afskriftum.
3. Aðferðarfræði við setningu hagræðingarkröfu ef markmið um skilvirkni nást ekki.
Við ákvörðun tekjumarka er Raforkueftirlitinu heimilt að kalla eftir og taka mið af mati sérfróðra aðila. Raforkueftirlitið skal gæta andmælaréttar gagnvart dreifiveitum. Ef breytingar verða á reglum Raforkueftirlitsins skulu þær gerðar með hæfilegum fyrirvara áður en nýtt tekjumarkatímabil tekur gildi.
b. orðin „reglugerð sem ráðherra setur og“ í 8. mgr. falla brott.
c. 9. mgr. orðast svo: Ráðherra getur með reglugerð mælt fyrir um almenna stefnumörkun varðandi uppbyggingu og öryggi raforkukerfisins sem Raforkueftirlitið skal líta til við mótun aðferðafræði sinnar.
d. 3. og 4. mgr. falla brott.

5. gr. 
Eftirfarandi breytingar verða á 17. gr. a:
a. Á eftir orðunum „skv. 17. gr.“ í 1. mgr. kemur: og reglur Raforkueftirlitsins.
b. Á eftir 1. mgr. kemur ný málsgrein, svohljóðandi: 
Raforkueftirlitið skal samþykkja aðferðarfræði við útreikninga og setningu gjaldskrár fyrir aðgang að dreifikerfum. Aðferðarfræðin skal vera hlutlæg, gagnsæ og án mismununar.
c. 3. mgr. orðast svo: Eigi síðar en fjórum vikum fyrir fyrirhugaða gildistöku skal gjaldskrá dreifiveitu send Raforkueftirlitinu til samþykktar. Raforkueftirlitið skal tryggja að gjaldskráin sé í samræmi við samþykkta aðferðarfræði og tekjumörk. Ákvörðun Raforkueftirlitsins um gjaldskrá er bindandi. Dreifiveita skal birta gjaldskrána opinberlega.
d. 3. málsl. 4. mgr. orðast svo: Raforkueftirlitið skal setja reglur um forsendur vegna útreiknings viðbótarkostnaðar.
e. Á eftir 4. mgr. kemur ný mgr. svohljóðandi: Raforkueftirlitið skal setja reglur um hvernig dreifiveitur skuli greiða virkjunum sem tengjast þeim þann ávinning sem felst í niðurfellingu eða lækkun úttektargjalds til flutningskerfisins, sbr. ákvæði 12. gr. a.
f. 5. og 6. mgr. falla brott.

6. gr.
Við 24. gr. bætast tvær nýjar málsgreinar, svohljóðandi:
Raforkueftirlitið skal hafa eftirlit með gagnsæi, þ.m.t. heildsöluverðs, og tryggja að markaðsaðilar uppfylli lögbundnar skyldur sínar um upplýsingagjöf.
Raforkueftirlitið skal fylgjast með umfangi og skilvirkni markaðsopnunar og samkeppni á heildsölu- og smásölustigi, þ.m.t. á viðskiptavettvöngum raforku og verði til almennra notenda. Jafnframt skal Raforkueftirlitið fylgjast með gjaldtöku vegna notendaskipta, lokunargjalda og viðgerðarþjónustu.

7. gr. 
Við 26. gr. bætast tvær nýjar málsgreinar, svohljóðandi:
Raforkueftirlitið getur gefið út bindandi ákvarðanir gagnvart eftirlitsskyldum aðilum um framkvæmd laga þessara og reglna settra samkvæmt þeim, án þess að brot liggi fyrir.
Raforkueftirlitið getur á eigin frumkvæði krafist breytinga á skilmálum og gjaldskrám flutningsfyrirtækisins og dreifiveitna ef það telur þær ekki samræmast markmiðum laga þessara eða reglum sem Raforkueftirlitið hefur sett.

8. gr. 
Á eftir 30. gr. kemur ný grein sem verður 30. gr. a, svohljóðandi:
Úrlausn ágreiningsmála.
Rísi ágreiningur milli notenda og dreifiveitu eða notenda og sölufyrirtækis raforku um framkvæmd laga þessara sker Raforkueftirlitið úr. Raforkueftirlitið skal kveða upp úrskurð eins fljótt og unnt er og eigi síðar en tveimur mánuðum frá því að erindi barst.
Ákvörðun Raforkueftirlitsins samkvæmt þessari grein sætir kæru til úrskurðarnefndar raforkumála, sbr. 30. gr.

9. gr. 
Lög þessi öðlast þegar gildi.



Greinargerð.


1. Inngangur. 
Frumvarp þetta er samið í umhverfis,- orku- og loftslagsráðuneytinu í samráði við Raforkueftirlitið. Tilgangur frumvarpsins er að bregðast við athugasemdum Eftirlitsstofnunar EFTA (ESA) varðandi innleiðingu 37. gr. tilskipunar Evrópuþingsins og ráðsins 2009/72/EB um sameiginlega reglur um innri markaðinn. ESA hefur bent á að ákvæði raforkulaga séu of  ítarleg og bindandi hvað varðar aðferðarfræði við ákvörðun tekjumarka og gjaldskráa flutningsfyrirtækisins Landsnets og dreifiveitna (sérleyfisfyrirtækja). Einnig séu önnur atriði í 37. gr. tilskipunarinnar ekki innleidd í landsrétt með fullnægjandi hætti.  
Tilskipunin mælir fyrir um skyldu aðildarríkja til að koma á fót eftirlitsaðila sem er sjálfstæður bæði gagnvart stjórnvöldum og aðilum á raforkumarkaði. Með frumvarpi þessu er stefnt að því að ljúka innleiðingu ákvæða um sjálfstæði og valdheimildir Raforkueftirlitsins til samræmis við EES-samninginn.
Með lögum nr. 112/2019 voru gerðar breytingar á raforkulögum og lögum um Orkustofnun í þeim tilgangi að stíga skref í átt að innleiðingu þriðju raforkutilskipunarinnar (2009/72/EB). Með lögunum var kveðið á um að Orkustofnun skyldi vera sjálfstæð í ákvörðunum sínum við raforkueftirlit og ráðherra óheimilt að gefa fyrirmæli um framkvæmd þess. Jafnframt var raforkueftirlitsgjald hækkað til að standa straum af auknum verkefnum sem leiddu af tilskipuninni og kveðið á um að stofnunin sjálf ákvæði hvernig gjaldinu skyldi varið.
Í kjölfar frekari athugasemda frá ESA um að sjálfstæði eftirlitsins væri ekki nægjanlega tryggt, voru samþykkt lög nr. 22/2024. Með þeim lögum voru gerðar breytingar á raforkulögum nr. 65/2003 og lögum um Orkustofnun nr. 87/2003 í þeim tilgangi að treysta formlegt og skipulagslegt sjálfstæði Raforkueftirlitsins. Var Raforkueftirlitið skilgreint í lögum sem sérstök, sjálfstæð eining innan Orkustofnunar með sjálfstæðan skrifstofustjóra skipaðan af ráðherra og aðskilinn fjárhag. Þær breytingar sneru fyrst og fremst að stjórnsýslulegri stöðu eftirlitsins. Eftir stendur hins vegar að gildandi raforkulög mæla enn fyrir um nákvæmar forsendur og aðferðafræði við útreikning tekjumarka og gjaldskráa, sem takmarkar efnislegt sjálfstæði eftirlitsins við framkvæmd verkefna sinna.
Athugasemdir ESA byggja á dómaframkvæmd Evrópudómstólsins um túlkun á sjálfstæðiskröfum raforkutilskipana ESB. Í dómi dómstólsins í máli C-718/18 (Framkvæmdastjórnin gegn Þýskalandi) var staðfest að sjálfstæði eftirlitsstjórnvalds verði að vera tryggt ekki aðeins gagnvart stjórnvöldum heldur einnig gagnvart löggjafanum. Dómstóllinn komst að þeirri niðurstöðu að landslöggjöf sem mælir of ítarlega fyrir um aðferðafræði við útreikning gjalda og tekjumarka, til dæmis með því að festa í lög tiltekin viðmið um arðsemi, afskriftir eða rekstrarkostnað, brjóti gegn sjálfstæðiskröfum tilskipunarinnar. Slík löggjöf takmarkar svigrúm eftirlitsins til að meta tæknileg atriði sjálfstætt og skerðir þá einkaheimild (e. exclusive competence) sem tilskipunin áskilur eftirlitinu. Þá hefur Evrópudómstóllinn í dómi í máli C-48/23 (Alajärven Sähkö Oy o.fl.) áréttað að þótt aðildarríki hafi heimild til að marka almenna stefnu (e. general policy guidelines), má sú stefnumörkun ekki fela í sér íhlutun í kjarnaverkefni eftirlitsstofnunarinnar, svo sem ákvörðun gjaldskráa eða aðferðafræði við útreikning tekjumarka.
Auk framangreinds er með frumvarpinu brugðist við dómi Hæstaréttar í máli nr. 2/2024, þar sem fram kom að Landsneti hf. væri ekki heimilt að innheimta gjald vegna innmötunar raforku á flutningskerfið þar sem aðeins væri mælt fyrir um „úttekt“ í 12. gr. a. 
Með þessu frumvarpi er tilgangurinn að tryggja Raforkueftirlitinu raunverulegt og efnislegt sjálfstæði við framkvæmd verkefna sinna, þar með talið sjálfstætt ákvörðunarvald til að setja reglur um aðferðafræði tekjumarka og gjaldskráa, í samræmi við kröfur tilskipunarinnar og dómaframkvæmd.

2. Tilefni og nauðsyn lagasetningar. 
Í 37. gr. tilskipunar 2009/72/EB er mælt fyrir um skyldur og valdsvið sjálfstæðs eftirlitsyfirvalds. Eftirlitsstjórnvaldið skal hafa sjálfstætt ákvörðunarvald (e. exclusive competence) til að samþykkja gjaldskrár fyrir flutning og dreifingu eða aðferðafræði þeirra.
Í raforkulögum er mælt fyrir um nákvæm viðmið fyrir ákvörðun tekjumarka, þ.m.t. um útreikning rekstrarkostnaðar, arðsemi (tengd vegnum fjármagnskostnaði), afskriftir og hagræðingarkröfur. Þar að auki felur 9. mgr. 12. gr. og 9. mgr. 17. gr. ráðherra vald til að setja reglugerð um nánari útfærslu þessara atriða. ESA telur að þetta fyrirkomulag takmarki sjálfstæði Raforkueftirlitsins og sé þannig í andstöðu við kröfur tilskipunarinnar.
Með frumvarpi þessu er lagt til að færa ákvörðunarvald frá löggjafanum og ráðherra til Raforkueftirlitsins, þannig að eftirlitið hafi sjálfstætt vald til að ákvarða aðferðafræðina, setja bindandi reglur og samþykkja gjaldskrár.
Frumvarp þetta er samið til að tryggja fullnægjandi innleiðingu á ákvæðum tilskipunar 2009/72/EB (og eftir atvikum tilskipunar 2019/944/ESB) um sjálfstæði og valdheimildir landsbundinna eftirlitsstofnana á orkumarkaði. Tilefnið er tvíþætt: Annars vegar athugasemdir Eftirlitsstofnunar EFTA (ESA) og hins vegar nýlegur dómur Hæstaréttar í máli nr. 2/2024 sem leiddi í ljós brostna lagastoð fyrir innmötunargjöldum.

3. Meginefni frumvarpsins. 
3.1. Sjálfstæði Raforkueftirlitsins og valdheimildir.
Í dómaframkvæmd Evrópudómstólsins hefur verið lögð rík áhersla á að eftirlitsstofnanir á orkumarkaði hafi einkaheimild (exclusive competence) til að ákvarða aðferðafræði við útreikning tekjumarka og gjaldskráa. Í dómi Evrópudómstólsins í máli C-718/18 (Framkvæmdastjórnin gegn Þýskalandi), sérstaklega í 130. málsgrein, var staðfest að sjálfstæði eftirlitsstofnana verður að vera tryggt ekki aðeins gagnvart framkvæmdarvaldinu heldur einnig gagnvart löggjafanum. Dómstóllinn komst að þeirri niðurstöðu að landsloggjöf sem mælir of ítarlega fyrir um aðferðafræði við útreikning gjalda (t.d. með því að festa í lög tiltekin viðmið um arðsemi eða afskriftir) brjóti gegn sjálfstæðiskröfum tilskipunarinnar, þar sem hún takmarkar svigrúm eftirlitsins til að meta tæknileg atriði sjálfstætt. Núgildandi ákvæði raforkulaga nr. 65/2003, sem innihalda nákvæmar formúlur og viðmið um veginn fjármagnskostnað, samrýmast ekki þessari túlkun. Þá hefur Evrópudómstóllinn nýlega áréttað í máli C-48/23 (Alajärven Sähkö Oy o.fl.) að þótt aðildarríki hafi heimild til að marka almenna orkustefnu, má sú stefnumörkun ekki fela í sér íhlutun í kjarnaverkefni eftirlitsstofnunarinnar. Í 34.–35. málsgrein dómsins er áréttað að eftirlitsstofnunin verði að vera fyllilega óháð hagsmunum markaðsaðila og stjórnvalda. Í 39.–43. málsgrein kemur fram að löggjöf sem hefur það markmið að hafa áhrif á verðlagningu dreifingar, án þess að kveða beint á um gjaldskrár, getur staðist skoðun, svo lengi sem hún tekur ekki til þeirra þátta sem falla undir einkaheimild eftirlitsins, svo sem útreikningsaðferða. Frumvarp þetta miðar að því að skapa þetta jafnvægi; að færa tæknilega útfærslu tekjumarka alfarið til Raforkueftirlitsins en viðhalda heimild ráðherra til almennrar stefnumörkunar, t.d. varðandi öryggi kerfisins, án þess að sú stefnumörkun bindi hendur eftirlitsins við útreikninga.

3.2. Lagastoð innmötunargjalda (Hrd. 2/2024).
Með dómi Hæstaréttar 5. júní 2024 í máli nr. 2/2024 var staðfest að Landsneti hf. hefði verið óheimilt að innheimta aflgjald vegna innmötunar raforku (innmötunargjald) þar sem skýra lagastoð skorti í 12. gr. a raforkulaga. Með frumvarpinu er brugðist við þessu með því að leggja til breytingu á orðalagi 12. gr. a þannig að það nái yfir alla „þjónustu“ flutningsfyrirtækisins og kveða skýrt á um heimild til að innheimta gjöld fyrir innmötun.

3.3. Eftirlit, úrræði og úrskurðarhlutverk.
Auk þeirra breytinga sem fjallað er um í köflum 3.1 og 3.2 felur frumvarpið í sér frekari innleiðingu á 37. gr. tilskipunar 2009/72/EB varðandi eftirlitshlutverk, valdheimildir og úrskurðaraðild Raforkueftirlitsins.

4. Samræmi við stjórnarskrá og alþjóðlegar skuldbindingar. 
Frumvarpið felur í sér að Raforkueftirlitinu er falið aukið vald til að setja bindandi reglur um aðferðafræði tekjumarka og gjaldskráa. Samkvæmt íslenskri stjórnskipun er löggjafanum heimilt að fela stjórnvöldum vald til að útfæra nánari reglur, að því tilskildu að löggjöfin sjálf setji nægilega skýran ramma um markmið og meginreglur. Í frumvarpinu er þessi rammi tryggður með því að lög kveða á um meginmarkmið tekjumarka (hagkvæmni, öryggi og áreiðanleika) og meginviðmið (rekstrarkostnað, arðsemi, afskriftir og skatta), en Raforkueftirlitinu er síðan falið að útfæra aðferðafræðina nánar. 
Frumvarpið er nauðsynlegt til að uppfylla skuldbindingar Íslands samkvæmt EES-samningnum og bregðast við athugasemdum ESA.

5. Samráð. 
Áform um lagasetningu vegna frumvarpsins voru birt í samráðsgátt stjórnvalda þann 15.1.2026 (mál nr. S-8/2026). Alls bárust 9 umsagnir um áformin. Í umsögnum er einhugur um mikilvægi þess að tryggja að íslenskt regluverk standist alþjóðlegar skuldbindingar og að Raforkueftirlitið njóti raunverulegs sjálfstæðis. Meginþungi umsagnanna lýtur að því jafnvægi sem þarf að ríkja á milli sjálfstæðis eftirlitsins við ákvörðun tekjumarka og gjaldskráa annars vegar, og nauðsynlegs fyrirsjáanleika, gagnsæis og réttaröryggis fyrir eftirlitsskylda aðila hins vegar. Almennur stuðningur er við það markmið að efla sjálfstæði eftirlitsins til að tryggja samræmi við EES-rétt og tilskipun 2009/72/EB. Lögð er áhersla á að eftirlitsstofnunin hafi einkarétt á að ákveða aðferðafræði við útreikning gjalda án íhlutunar löggjafans um efnisleg viðmið. Umsagnaraðilar benda á að núverandi lagaákvæði um tekjumörk flutningsfyrirtækis og dreifiveitna séu of ítarleg og bindi hendur eftirlitsins um of. Lagt er til að svigrúm eftirlitsins til sjálfstæðs mats verði aukið til að unnt sé að bregðast við breyttu orkuumhverfi og orkuskiptum.
Þrátt fyrir stuðning við aukið sjálfstæði, lýsa sérleyfisfyrirtæki áhyggjum af því að breytingarnar leiði til óvissu í rekstrarumhverfi. Krafist er þess að ný aðferðafræði verði fyrirfram skilgreind, birt opinberlega og að henni fylgi vandað stjórnsýsluferli, samráð og hæfilegur aðlögunartími.
Gerðar eru athugasemdir við núverandi skort á gagnsæi í ákvarðanatöku Raforkueftirlitsins. Umsagnaraðilar kalla eftir bættri birtingu ákvarðana, auknum kröfum um rökstuðning og því að málskotsréttur til úrskurðarnefndar raforkumála verði gerður virkari og raunhæfari.
Bent er á mikilvægi þess að skýra stjórnskipulega stöðu Raforkueftirlitsins gagnvart Umhverfis- og orkustofnun. Telja sumir umsagnaraðilar tímabært að gera eftirlitið að alfarið sjálfstæðri stofnun til að fyrirbyggja hagsmunaárekstra og pólitíska íhlutun.
Fram kemur að aukin ábyrgð og flóknari verkefni krefjist aukinnar sérfræðiþekkingar og mannafla hjá eftirlitinu. Varað er við því að aukinn rekstrarkostnaður eftirlitsins leiði til hærri eftirlitsgjalda sem velt verði yfir á neytendur eða eftirlitsskylda aðila.
Drög að frumvarpi voru birt í samráðsgátt stjórnvalda 6.3.2026 […]

6. Mat á áhrifum. 
Frumvarpið er nauðsynlegt til að uppfylla skuldbindingar Íslands samkvæmt EES-samningnum og bregðast við athugasemdum Eftirlitsstofnunar EFTA (ESA) varðandi innleiðingu á tilskipun 2009/72/EB (þriðju raforkutilskipuninni). Jafnframt er brugðist við dómi Hæstaréttar í máli nr. 2/2024 um skort á lagastoð fyrir innmötunargjöld.
Talið er að frumvarpið hafi jákvæð áhrif á atvinnulíf og samkeppni með því að styrkja sjálfstæði Raforkueftirlitsins og styðja faglega og gagnsæja ákvörðunartöku um tekjumörk og gjaldskrár. Þetta skapar aukinn fyrirsjáanleika fyrir raforkufyrirtæki og stórnotendur, sem stuðlar að betri forsendum fyrir langtímafjárfestingar í raforkukerfinu.
Kostnaður við raforkueftirlit er fjármagnaður með gjöldum frá eftirlitsskyldum aðilum samkvæmt 31. gr. raforkulaga. Ekki er gert ráð fyrir að frumvarpið hafi í för með sér beinan kostnað fyrir ríkissjóð. 
Ekki er talið að frumvarpið hafi áhrif á vinnumarkað, frelsi til að veita þjónustu, tæknilegar reglur, frjáls félagasamtök, jafnrétti kynjanna, lýðheilsu, menntun, nýsköpun eða rannsóknir. Frumvarpið hefur ekki bein umhverfisáhrif en getur óbeint stuðlað að sjálfbærri þróun með því að styðja við skilvirka uppbyggingu og rekstur raforkukerfisins.
Heildaráhrif frumvarpsins eru talin jákvæð. Það tryggir samræmi við alþjóðlegar skuldbindingar Íslands, styrkir sjálfstæði og faglega getu Raforkueftirlitsins, eykur fyrirsjáanleika fyrir atvinnulíf og bætir réttarstöðu notenda raforku.

Um einstakar greinar frumvarpsins.
Um 1. gr.
Samkvæmt a- lið 1. mgr. 37. gr. tilskipunarinnar skal eftirlitsstjórnvaldið bera ábyrgð á því að „ákvarða eða samþykkja, í samræmi við gagnsæ viðmið, flutnings- eða dreifingargjöld eða aðferðafræði þeirra".  6. mgr. 37. gr. (a) kveður á um að eftirlitsstjórnvaldið skuli hafa vald til að „ákvarða eða samþykkja [...] aðferðafræði sem notuð er við útreikning eða setningu skilmála og skilyrða" fyrir aðgang að netum. Markmið breytinganna er að tryggja að ákvörðun aðferðafræði við útreikning tekjumarka sé einkaheimild (e. exclusive competence) Raforkueftirlitsins í samræmi við a-lið 1. mgr. og a-lið 6. mgr. 37. gr. tilskipunar 2009/72/EB
Um a-lið: Lagt er til að tilvísun til 3. mgr. falli brott, enda er sú málsgrein felld úr gildi. Í staðinn er vísað til þess að viðmið séu ákveðin af Raforkueftirlitinu. 
Um b-lið: Hér er kveðið á um skyldu Raforkueftirlitsins til að setja og birta bindandi reglur. Tilgreint er í dæmaskyni hvað reglurnar skulu kveða á um, s.s. viðmið um rekstrarkostnað og arðsemi, án þess að löggjafinn bindi hendur eftirlitsins um efnislegt inntak þeirra viðmiða. Með þessu er tryggt að eftirlitið hafi svigrúm til að þróa aðferðafræðina í takt við bestu framkvæmd í Evrópu. Jafnframt eru settar málsmeðferðarreglur um samráð og fyrirvara til að tryggja réttaröryggi eftirlitsskyldra aðila og gagnsæi.
Um c-lið: Felld eru brott ítarleg ákvæði 3. og 4. mgr. 12. gr. laganna um útreikning tekjumarka, þ.m.t. formúlur um veginn fjármagnskostnað og hagræðingarkröfur. Brottfelling þessara ákvæða er nauðsynleg þar sem þau takmarka sjálfstætt mat Raforkueftirlitsins og brjóta þar með gegn kröfum tilskipunarinnar eins og þær eru túlkaðar af Evrópudómstólnum í máli C-718/18.
Um d- lið: Breytingin á 9. mgr. felur í sér að ráðherra setur ekki lengur reglugerð um tæknileg atriði tekjumarka, heldur einungis um almenna stefnumörkun. Ítrekað er að þessi heimild tekur mið af 37. gr. tilskipunarinnar og dómaframkvæmd, þar sem stefnumörkunin má ekki skerða sjálfstæði eftirlitsins í einstökum málum eða við ákvörðun aðferðafræði.

Um 2. gr.
Í 2. gr. frumvarpsins eru lagðar til breytingar á 12. gr. a raforkulaga sem varðar gjaldskrá flutningsfyrirtækisins Landsnets.
Um a-lið: Lagt er til að hugtakinu „úttekt“ verði skipt út fyrir hugtakið „þjónustu“. Í dómi Hæstaréttar í máli nr. 2/2024 komst Hæstiréttur að því að Landsneti hf. hefði skort lagaheimild til að leggja á svokallað aflgjald vegna innmötunar, þar sem orðalag 1. mgr. 12. gr. a einskorðaðist við „úttekt“. Með því að víkka orðalag laganna þannig að það nái yfir alla „þjónustu“ flutningsfyrirtækisins og tiltaka sérstaklega innmötunargjöld í upptalningu gjaldaflokka, er tryggt að löggjöfin komi ekki í veg fyrir útfærslu innmötunargjalds í gjaldskrá.
Um b – d-lið: Lagt er til að Raforkueftirlitinu verði falið að samþykkja aðferðafræði við útreikning og setningu gjaldskrár fyrirfram. Þetta er í samræmi við a-lið 1. mgr. og a-lið 6. mgr. 37. gr. tilskipunar 2009/72/EB eins og ákvæðið hefur verið túlkað af Evrópudómstólnum, þ.e. að sjálfstæð eftirlitsstofnun verði að hafa vald til að setja eða samþykkja  aðferðafræði gjaldskráa án íhlutunar löggjafans um tæknileg atriði. Með því að fella brott ítarleg viðmið úr 3.–6. mgr. gildandi laga og fela Raforkueftirlitinu vald til að samþykkja aðferðafræðina er tryggt að Ísland uppfylli þessar kröfur.
Um e-lið:  Breytingin felur í sér að ráðherra setur ekki lengur reglugerð um tæknileg atriði tekjumarka, heldur einungis um almenna stefnumörkun. Ítrekað er að þessi heimild tekur mið af 37. gr. tilskipunarinnar og dómaframkvæmd, þar sem stefnumörkunin má ekki skerða sjálfstæði eftirlitsins í einstökum málum eða við ákvörðun aðferðafræði.

Um 3. gr. 
Með ákvæðinu bætist ný málsgrein við 16. gr. a þar sem Raforkueftirlitinu er falið að meta fjárfestingaráætlanir dreifiveitna og krefjast breytinga á þeim ef þær samræmast ekki [þörfum markaðarins] eða markmiðum um öryggi, skilvirkni og áreiðanleika dreifikerfisins. Í gildandi lögum er kveðið á um að Raforkueftirlitið geti kallað eftir upplýsingum og krafist breytinga á aðferðarfræði, en ekki er skýrt kveðið á um heimild til að krefjast breytinga á áætlununum sjálfum. Þótt frumvarp þetta sé fyrst og fremst samið til að bregðast við athugasemdum Eftirlitsstofnunar EFTA (ESA) varðandi innleiðingu á tilskipun 2009/72/EB, er rétt að taka fram að ákvæði 3. gr. um eftirlit með fjárfestingaráætlunum dreifiveitna byggir einkum á 32. gr. og 40. gr. tilskipunar (ESB) 2019/944, sem leysir af tilskipun 2009/72/EB en hefur ekki verið tekin upp í EES-samninginn. Í tilskipun (ESB) 2019/944 er lögð aukin áhersla á hlutverk dreifingarkerfisstjóra (DSO) og eftirlit með fjárfestingum þeirra. Samkvæmt 32. gr. tilskipunarinnar skulu aðildarríki tryggja að dreifingarkerfisstjórar birti fjárfestingaráætlanir og að eftirlitsstjórnvöld hafi heimild til að fara yfir þær og krefjast breytinga ef þörf krefur. Tilskipun 2009/72/EB inniheldur ekki sambærilega skyldu til eftirlits með fjárfestingaráætlunum dreifiveitna, en slíkt eftirlit er í samræmi við almenn markmið tilskipunarinnar um skilvirkt og sjálfstætt eftirlit með raforkumarkaði.

Um 4. gr. 
Hér eru lagðar til hliðstæðar breytingar á 17. gr. laganna (um tekjumörk dreifiveitna) og gerðar eru á 12. gr. (um tekjumörk flutningsfyrirtækis) í 1. gr. frumvarpsins. Vísað er til rökstuðnings í skýringum við 1. gr. varðandi sjálfstæði Raforkueftirlitsins gagnvart löggjafanum og stjórnvöldum.
Einnig er bætt við ákvæði um að við setningu reglna Raforkueftirlitsins skuli tekið mið af því að rekstur dreifikerfisins sé í samræmi við hagkvæma nýtingu raforkukerfisins og að nýtt sé sveigjanleikaþjónusta sem stuðlar að hagkvæmni. Þetta endurspeglar þróun á raforkumarkaði þar sem dreifiveitur gegna æ mikilvægara hlutverki við samþættingu dreifðrar orkuvinnslu og sveigjanleika. Rétt er að árétta að þótt löggjafinn setji slík almenn markmið, er það á forræði Raforkueftirlitsins að útfæra hvernig hvatar til sveigjanleika birtast í aðferðafræði tekjumarka.

Um 5. gr.
Með ákvæðinu eru lagðar til breytingar á 17. gr. a laganna um gjaldskrár dreifiveitna. Breytingarnar miða að því að samræma ferlið við ákvörðun gjaldskráa dreifiveitna þeim kröfum sem gerðar eru til flutningsfyrirtækisins og leiða af EES-rétti.
Lagt er til að Raforkueftirlitið samþykki aðferðafræði við útreikning gjaldskráa fyrirfram og að ákvörðun þess sé bindandi. Þetta kemur í stað núverandi fyrirkomulags þar sem eftirlitið grípur einungis inn í ef gjaldskrá brýtur í bága við lög. Breytingin tryggir samræmi við 1. og 6. mgr. 37. gr. tilskipunar 2009/72/EB.
Þá er lagt til að Raforkueftirlitið setji reglur um viðbótarkostnað og greiðslur til virkjana, í stað þess að þau viðmið séu fastsett í lögum.

Um 6. gr.
Lagt er til að tvær nýjar málsgreinar bætist við 24. gr. sem fjallar um eftirlit. 
Með tillögunni eru innleiddir stafliðir i, j og l í 1. mgr. 37. gr. tilskipunarinnar. Þannig er skýr lagaheimild fyrir Raforkueftirlitið til að fylgjast með verðmyndun á heildsölumarkaði og tryggja að markaðsaðilar uppfylli upplýsingaskyldur sínar. Þá er einnig tryggð skýr heimild Raforkueftirlitsins til að fylgjast með umfangi og skilvirkni markaðsopnunar og samkeppni bæði á heildsölu- og smásölustigi. Þetta felur m.a. í sér eftirlit með viðskiptavettvöngum raforku og verði til almennra notenda. Jafnframt er kveðið á um eftirlit með gjaldtöku vegna notendaskipta, lokunargjalda og viðgerðarþjónustu, en þetta eru atriði sem hafa bein áhrif á getu neytenda til að skipta um raforkusala og nýta sér samkeppni á markaði.

Um 7. gr. 
Ákvæðið innleiðir kröfur 37. gr. 4. mgr. tilskipunarinnar um að eftirlitsstjórnvaldið geti gefið út bindandi ákvarðanir. Í gildandi lögum virðast valdheimildir Raforkueftirlitsins takmarkaðar við tilvik þar sem brotið er gegn lögum eða reglum (e. non-compliance). Samkvæmt tilskipuninni eru ákvarðanir eftirlitsstjórnvaldsins ekki takmarkaðar við slík tilvik. Með ákvæðinu er skýrt kveðið á um að Raforkueftirlitið geti gefið út bindandi ákvarðanir þótt ekki sé um brot að ræða.
Um 2. mgr.: Ákvæðið innleiðir kröfur 37. gr. 6. mgr. tilskipunarinnar um að eftirlitsstjórnvaldið geti breytt eða krafist breytinga á skilmálum og gjaldskrám. Í gildandi lögum virðist eftirlitið einungis geta gripið inn í ef gjaldskrá brýtur gegn lögum. Með ákvæðinu er Raforkueftirlitinu veitt heimild til að krefjast breytinga á eigin frumkvæði ef það telur skilmála eða gjaldskrár ekki samræmast markmiðum laganna eða reglum sem eftirlitið hefur sett.

Um 8. gr.
Ákvæðið er nýmæli og innleiðir kröfur 37. gr. 11. mgr. tilskipunarinnar um að eftirlitsstjórnvaldið skuli hafa vald til að skera úr ágreiningi milli notenda og sérleyfisfyrirtækja.
Samkvæmt gildandi lögum er slíkum ágreiningi vísað til Úrskurðarnefndar raforkumála sem kærustjórnvald, sbr. 30. gr. Samkvæmt tilskipuninni á eftirlitsstjórnvaldið sjálft hins vegar að hafa frumúrskurðarvald í slíkum málum. Með ákvæðinu er Raforkueftirlitinu falið þetta hlutverk og skal það kveða upp úrskurð eins fljótt og unnt er og eigi síðar en tveimur mánuðum frá því að erindi barst, í samræmi við kröfur tilskipunarinnar.
Kveðið er á um að ákvarðanir Raforkueftirlitsins samkvæmt þessari grein sæti kæru til úrskurðarnefndar raforkumála, sbr. 30. gr. Þannig er tryggt að úrskurðarnefndin haldi hlutverki sínu sem æðra stjórnvald í kærumálum, en frumúrskurðarvaldið færist til Raforkueftirlitsins í samræmi við tilskipunina.

Um 9. gr.
Ákvæðið þarfnast ekki skýringa.

